
Beynəlxalq əməkdaşlıq müstəvisində icra 
olunan layihələrin və proqramların sayı artır

Prezident İlham Əliyevin tap-
şırıqlarına əsasən, aparılan sosial 
islahatların əsas məqsədi vətəndaş 
rifahının və məmnunluğunun 
təminatıdır. Bu məqsədlə ge-
niş miqyasda tədbirlər həyata 
 keçirilir. Sosial islahatların ardıcıl 
xarakter alması sosial ödənişlərin 
mütəmadi artırılmasını təmin edir. 
2022-ci ilin əvvəlindən ölkəmizdə 
yeni sosial islahatlar paketi kimi, 
əmək haqqı, pensiya və s. sosial 
ödənişlər növbəti dəfə artırılıb. 
3,4 milyon şəxsi əhatə edən bu 
artımlar üçün illik əlavə olaraq 2,1 
milyard manat ayrılıb. 

Əmək və Əhalinin Sosial Müdafiəsi 
Nazirliyində (ƏƏSMN) ötən həftə 
keçirilən kollegiya iclasında nazir Sahil 
Babayev vurğulayıb ki, vətəndaşlara 
xidmətlərin keyffiyyətinin artırılması 
üçün mühüm islahatlar reallaşdırılıb. 
Birinci vitse-prezident Mehriban xanım 
Əliyevanın təşəbbüsü olan DOST 
konsepsiyası dövlət sosial xidmətlərinin 
“bir pəncərə”dən, operativ, tam şəffaf və 
müasir, vətəndaş məmnunluğuna uyğun 
qurulmasına imkan verib. 2019-cu ilin 
may ayından etibarən DOST Agentli-
yi və bundan sonra 5 DOST mərkəzi 
açılıb, paytaxtın bütün rayonları və Ab-
şeron rayonu DOST xidmətləri ilə əhatə 
olunub. Ötən il DOST mərkəzlərində 
410 min vətəndaşa xidmət göstərilib. 

Qeyd olunub ki, Azərbaycanın 
DOST təcrübəsindən faydalanmaq 
istəyən ölkələrin də sayı artmaqda 
davam edir. Bu gün bir sıra ölkələrlə 
həm DOST konsepsiyası, həm də nazir-
liyin fəaliyyət sahələrində geniş şəkildə 
tətbiq olunan innovativ yenliklərlə 
bağlı fəal təcrübə mübadilələri aparılır. 
Ümumilikdə, beynəlxalq əməkdaşlıq 
müstəvisində icra olunan layihələrin 
və əməkdaşlıq istiqamətlərinin sayı da 
2018-ci ilə nisbətən iki dəfəyə qədər 
artaraq 2021-ci ildə 38-ə çatıb. 

Bu gün nazirlik 30-a yaxın 
beynəlxalq təşkilatla, 30-dan çox ölkə 
ilə fəal əməkdaşlıq həyata keçirir. 
Ötən il bir sıra ölkələrlə (Serbiya, SƏK 
və s.) müvafiq fəaliyyət sahələrində 
əməkdaşlığa dair sənədlər imzalanıb. 
ƏƏSMN-dən aldığımız məlumatda 
bildirilir ki, cari ildə də müxtəlif ölkələrin 
müvafiq qurumları ilə yeni əməkdaşlıq 
sənədlərinin imzalanması nəzərdə 
tutulur. 

Qeyd edək ki, ƏƏSMN-də 
vətəndaşların qəbulu və müraciətlərinə 
baxılması, beynəlxalq əlaqələr, daxi-
li nəzarət və audit, kadr məsələləri, 

sənədlərlə və vətəndaşların müraciətləri 
ilə iş, ictimaiyyətlə əlaqələr və s. 
sahələrdə görülmüş işlər və qarşıda 
duran hədəflər, doğulanlar arasında 
cins nisbətinin pozulmasının aradan 
qaldırılması istiqamətində təşviqata 
dair təkliflər daim müzakirə olunur və 
lazımı tədbirlər görülür. Eyni zamanda, 
xarici ölkələrlə nazirlik arasında gələcək 
əməkdaşlığa dair fikir mübadiləsi aparı-
lır, əlaqələr inkişaf etdirilir.

Ötən həftə, həmçinin ƏƏSMN–nin 
tabeliyindəki DOST Agentliyi LRQA 
sertifikatlaşdırma təşkilatı tərəfindən 
4 istiqamət üzrə ISO sertifikatlarına 
layiq görülüb. Agentlik ISO 9001:2015 
(Keyfiyyət İdarəetmə Sistemi), İSO 
10002:2018 (Müştəri məmnunluğunun 
təmin edilməsi və şikayətlərin 
idarə edilməsi), İSO 26000 (Sosial 
məsuliyyət) və İSO 37001:2016 (Kor-
rupsiyaya qarşı idarəetmə sistemi) üzrə 
bütün mərhələləri uğurla keçib.

Qeyd edək ki, ISO standartlarının 
tətbiqi DOST Agentliyi və “DOST” 
mərkəzlərinin işini daha da yaxşılaşdır-
mağa, xidmət keyfiyyətini yüksəltməyə 
imkan verəcək. DOST mərkəzlərinin 
fəaliyyəti ilə bağlı təqdimatla çıxış edən 
Fərid Məmmədov agentlikdə indiyədək 
görülən işlər və gələcək layihələr 
barədə məlumat verərək deyib ki, 
Böyük Britaniyanın LRQA təşkilatının 
regional meneceri, Türkiyə və Şərqi Av-
ropa təmsilçisi Burak Can qeyd edilən 
4 istiqamət üzrə audit zamanı agentli-
yin fəaliyyətində heç bir uyğunsuzluq 
aşkarlanmadığını və bu səbəbdən 
beynəlxalq sertifikatlara layiq görüldü-
yünü bildiriblər. Beynəlxalq standartların 
tətbiqi başa çatdıqdan sonra bu stan-
dartlara uyğunluğun qiymətləndirilməsi 
LRQA tərəfindən həyata keçirilib. 

Xatırladaq ki, ƏƏSMN-də xarici 
ölkələrlə nazirlik arasında davamlı 

olaraq gələcək əməkdaşlığa dair fikir 
mübadiləsi aparılır, əlaqələr inkişaf 
etdirilir. Dubay şəhərində keçirilən 
VIII Dünya Hökumətləri Sammiti 
çərçivəsində Əmək və Əhalinin So-
sial Müdafiəsi naziri Sahil Babayevlə 
Birləşmiş Ərəb Əmirliklərinin insan 
resursları və əmirlik naziri Əbdülrəhman 
Əl-Avarın görüşündə iki ölkə arasında 
münasibətlərin yüksək səviyyədə oldu-
ğu vurğulanıb. Eyni zamanda, siyasi, 
iqtisadi və digər sahələrdə, həmçinin 
bərpa olunan enerji istehsalı sahəsində 
uğurlu əməkdaşlığın həyata keçirildiyi, 
ticarət dövriyyəsində artımın davam 
etdiyi qeyd olunub.

S.Babayev ölkəmizdə əhalinin 
sosial müdafiəsinin gücləndirilməsi 
istiqamətində atılan ardıcıl ad-
dımları diqqətə çatdırıb. Həmçinin 
Azərbaycanda həyata keçirilən sosial 
müdafiə və aktiv məşğulluq proqramla-
rı, sosial təminat, əmək və məşğulluq 
sahələrində aparılan islahatlar, DOST 
mərkəzləri barədə məlumat verib. O, in-
san resurslarının inkişaf etdirilməsi, işçi 
qüvvəsinin rəqabət qabiliyyətinin artırıl-
ması istiqamətində görülən işləri qeyd 
edib və İslam Əməkdaşlıq Təşkilatının 
Bakı şəhərində yaradılacaq Əmək 
Mərkəzinin Təşkilata üzv ölkələr ara-
sında əmək, məşğulluq, sosial müdafiə 
sahələrində əməkdaşlığa mühüm töhfə 
verəcəyini diqqətə çatdırıb.

Ə.Əl-Avar iki ölkə arasında 
əlaqələrin inkişafının məmnunluq 
doğurduğunu, əməkdaşlıq əlaqələrinin 
əmək, məşğulluq, sosial müdafiə 
sahələrini də əhatə etməsində ma-
raqlı olduqlarını bildirib. O, rəhbərlik 
etdiyi qurumun fəaliyyəti, islahatları 
barədə məlumat verib. BƏƏ–nin İcma 
İnkişafı üzrə naziri xanım Hessa bint 
Essa Buhumaid bildirib ki, ƏƏSMN 
ilə rəhbərlik etdiyi qurum arasında 

ikitərəfli əməkdaşlığın qurulması üçün 
geniş imkanlar mövcuddur. Xanım 
Hessa bint Essa Buhumaidin 2019-cu 
ilin iyun ayında Azərbaycana etdiyi 
səfəri məmnunluqla qeyd edən nazir 
S.Babayev ölkəmizdə sosial sahədə 
aparılan islahatlar, sosial təminat sis-
teminin innovativ yanaşmalar, müasir 
və şəffaf iş mexanizmləri əsasında 
təkmilləşdirilməsi işləri barədə məlumat 
verib. O, dövlət sosial xidmətlərinin 
əhaliyə “bir pəncərə”dən, operativ, 
şəffaf və vətəndaş məmnunluğuna 
uyğun təqdim edilməsinə imkan verən 
DOST layihəsini, həmçinin nazirliyin 
e-infrastruktur üzərindən proaktiv 
xidmətlərin qurulması təcrübəsini qeyd 
edib. Əmək, məşğulluq, sosial müdafiə 
sahələrində tətbiq olunan innovativ 
yeniliklərdən, aktiv əmək bazarı proq-
ramlarının genişləndirilməsi işlərindən 
də bəhs edib.

Öz növbəsində, H.Buhumaid 
ölkəsinin Azərbaycanla dostluq 
münasibətləri üzərində ikitərəfli 
əlaqələrinin daim inkişaf etdiyini və 
bundan məmnunluğunu vurğulayıb. 
Nazir xanım, həmçinin sosial sahədə də 
qarşılıqlı fayda verən uğurlu əməkdaşlıq 
təcrübəsinin formalaşdırılmasının 
gələcəkdə daha da inkişaf edəcəyinə, 
eyni zamanda, müsbət nəticələr alın-
masında məqsədəuyğun ola biləcəyinə 
əminliyini ifadə edib. 

Qeyd edək ki, Azərbaycanda, 
ümumilikdə, beynəlxalq əməkdaşlıq 
müstəvisində icra olunan layihələrin 
və əməkdaşlıq istiqamətlərinin sayı 
getdikcə artır və xarici ölkələrlə 
əlaqələrin müsbət nəticələri məmnunluq 
yaradır.

Zərifə BƏŞİRQIZI,  
“Xalq qəzeti”

FHN-in Muğan Regional Mərkəzi 
mülki müdafiə məşqi keçirib

Fövqəladə 
Hallar Nazirliyinin 
Muğan Regional 
Mərkəzi tərəfindən 
Salyan rayonunun 
hərbiləşdirilməmiş ərazi 
mülki müdafiə qüvvələri 
ilə xəbərdarlıq və toplanış 
üzrə nümunəvi məşq 
keçirilib.

Məşqə FHN Muğan 
Regional Mərkəzinin Mül-
ki müdafiə idarəsinin şəxsi 
heyəti, Salyan Rayon İcra 
Hakimiyyətinin Mülki müdafiə 
qərargahının üzvləri, Mülki 
müdafiə xidmətləri və həmin 
xidmətlərdə  yaradılmış ərazi 
Mülki müdafiə qüvvələrinin 
şəxsi heyəti və texnikaları cəlb 
olunub. Ümumilikdə nümunəvi 
məşqə rayonda fəaliyyət 
göstərən 14 idarə, müəssisə 
və təşkilatdan 146 nəfər 
əməkdaş və 34 ədəd texnika 
cəlb edilib.

Tədbirin keçirilməsində 
məqsəd mülki müdafiəyə dair 
tədbirlər planlarının reallığa 
uyğunluğunun yoxlanılması, 
cəlb olunan şəxsi heyətin 
biliklərinin təkmilləşdirilməsi, 

qarşılıqlı fəaliyyətin təşkili və 
bu sahədə əməli vərdişlərin 
aşılanmasından ibarət olub.

Məşq zamanı 
hərbiləşdirilməmiş ərazi mülki 
müdafiə dəstələrinin fövqəladə 
hal barədə xəbərdar edilməsi, 
xəbərdarlıq toplanışı siqnalı 
ilə qaldırılması, toplanma 
məntəqəsinə yürüş, toplanış 
və idarəetmənin təşkili üzrə 
vərdişləri yoxlanılıb, həmçinin 
funksional vəzifələrlə bağlı 
məruzələr dinlənilib.

Sonda Salyan Rayon 
İcra Hakimiyyəti başçısının 
müavini – Rayon Fövqəladə 
Hallar Komissiyasının sədri 
vəzifəsini icra edən Rəşad 

Cəbrayılov,  Fövqəladə Hallar 
Nazirliyi Muğan Regional 
Mərkəzinin rəis müavini əvəzi 
daxili xidmət mayoru Ənvər 
Zərbəliyev, FHN-in Muğan Re-
gional Mərkəzi Mülki müdafiə 
idarəsinin  rəisi polkovnik Rafiq 
Zeynalov çıxış edərək, ərazi 
mülki müdafiə dəstələri ilə 
xəbərdarlıq və toplanış üzrə 
məşqin vacibliyini diqqətə 
çatdırıb, bu cür tədbirlərin 
əhəmiyyətindən danışıblar.

Sonda nümunəvi məşqin 
təhlili aparılıb, çatışmazlıqla-
rın aradan qaldırılması üçün 
müvafiq tapşırıqlar verilib.

“Xalq qəzeti”

Nazir Kəmaləddin Heydərov 
tərəfindən Bərdə şəhərində 

vətəndaşların qəbulunun tarixi dəyişib
Azərbaycan Respublikasının Fövqəladə 

Hallar naziri Kəmaləddin Heydərov tərəfindən 
8 aprel 2022-ci il tarixində Bərdə şəhərində 
keçirilməsi nəzərdə tutulan vətəndaşların 
qəbulunun tarixi dəyişdirilib.

Qəbulun tarixi barədə 
əlavə məlumat veriləcək.

“Xalq qəzeti”

Bu gün ölkəmizdə də sığortaya olan 
inam və etibarın tədricən və mərhələli 
şəkildə formalaşması, vətəndaşların 
sığorta xidmətlərinə müraciət intensiv-
liyinin artan templə irəliləməsi heç də 
təsadüfi deyil. Çünki cəmiyyətlərdə risk 
fərqində olmaq ehtiyacının yaranması 
və bilavasitə sığorta sisteminə güvən 
prosesi asan və birbaşa həyata keç-
mir. Bu günün reallığı ondan ibarətdir 
ki, Azərbaycanın sığorta sektoru lokal 
və qlobal proseslərə cavab reaksiyası 
olan refleksə malikdir. Sığorta bazarı 
iştirakçılarının davamlı və dayanıq-
lı inkişafı, sektor üzrə təqdim olunan 
xidmətlərin müxtəlifliyi, bu xidmətlər üzrə 
əlçatanlığın təmin olunması və ələlxüsus 
yaranan maneələrə baxmayaraq bazarın 
böyümə sürətinin qorunub saxlanması 
buna əyani sübutdur.

Sığorta sektoru pandemiyanın 
neqativ təsirlərindən yayına bildi

2020-ci ildən dünyanı və ölkəmizi 
ağuşuna alan COVID-19 pandemiyası 
qlobal bazarlarda staqnasiya vəziyyətini 
formalaşdırdı. Dünya ölkələrinin bütün 
istiqamətlər üzrə iqtisadi klassifikasi-
yalarında neqativ yöndə hərəkətlilik 
müşahidə edilməyə başladı. Eniş tren-
dinin sürət qazandığı və geniş çevrəyə 
yayıldığı həmin vaxtlarda beynəlxalq 
maliyyə bazarları üçün kəskin resessiya 
qaçılmaz oldu. Dünya maliyyə institut-
larının və beyin mərkəzlərinin priventiv 
addımlarla bağlı gecikmiş çağırışları 
beynəlxalq reytinq agentliklərinin proq-
nozlarında gözlənildiyi kimi özünü doğ-
rultmadı. Bu tabloda görünən mənzərə 
ondan ibarət idi ki, yeni iqtisadi durğun-
luq dövrünü yaşayan dünyada yalnız 
yeni iqtisadi inkişaf modelinə malik 
ölkələr duruş gətirə biləcək. Elə də oldu.

Dünyanın pandemiya panoraması fo-
nunda Azərbaycan müasir islahatlar pa-
keti çərçivəsində priventiv addımlar atır, 
sözün əsl mənasında yeni iqtisadi inkişaf 
modeli tətbiq edirdi. Yerli maliyyə bazarı, 
müxtəlif sektor və seqmentlər pande-

miyanın neqativ təsirlərinin minimuma 
endirilməsi ilə bağlı əsaslı tədbirlər 
görür, dayanıqlı inkişafın davamlılığına 
nail olmağa çalışırdı. Bu istiqamətdə 
islahatların aparıldığı sahələrdən biri 
də məhz sığorta sektoru idi və həyata 
keçirilən fundamental reformlar 2019-cu 
ilin noyabr ayına təsadüf edirdi. Belə ki, 
Azərbaycan Prezidenti İlham Əliyevin 
28 noyabr 2019-cu il tarixli sərəncamı 
ilə maliyyə bazarlarına, o cümlədən 
sığorta sektoruna nəzarət və tənzimləmə 
səlahiyyəti Azərbaycan Respublikasının 
Mərkəzi Bankına verildi. 

Bu tarixi dəyişiklik nəticəsində 
yerli sığorta sektoru, xüsusilə də pan-
demiya gözlənilməzliyinin gətirdiyi 
məhrumiyyətlər və məhdudiyyətlər 
fonunda yeni inkişaf mərhələsinə qədəm 
qoymuş oldu. Yeni nəzarətedici orqan 
qısa zamanda bazar iştirakçıları ilə ya-
naşı, həm də sektorda fəaliyyət göstərən 
hər bir qeyri-hökumət təşkilatı ilə bağlı 
aktiv stimullaşdırıcı addımlar ataraq güc 
birlikdəliyi ilə produktiv nəticələrə nail 
olmağa başladı. Nəticədə, 2020-ci pan-
demiya ilinə olan sığorta icmalına görə, 
bazarda, 2019-cu pandemiyasız illə 
müqayisədə 7 faiz böyümə qeydə alındı.

 Böyümə trendi 2021-ci ildə  
də davam etdi

Sevindirici və əslində, gözlənilən 
haldır ki, yerli sığorta sektorunda analoji 
böyümə 2021-ci ildə də müşahidə edildi. 
Belə ki, ötən ilin ümumi sığorta hesaba-
tına görə, yerli sığorta bazarı iştirakçıları 

tərəfindən təmin olunan yığımlar 2020-ci 
ilin hesabat dövrü ilə müqayisədə 115,2 
milyon manat artaraq 843,8 milyon 
manat təşkil etdi. Nəticədə, 2021-ci il 
yerli sığorta bazarında 16 faiz böyümə 
ilə yadda qaldı. Müvafiq böyümə 
nəticəsində sığorta sektorunun ümumi 
daxili məhsuldakı payı, nəhayət, 1 faizə 
yüksəlmiş oldu ki, bunu da sektorun son 
10 ildə qazandığı əhəmiyyətli iqtisadi 
müvəffəqiyyət olaraq dəyərləndiririk. 

Hesabat dövrü ərzində təmin olun-
muş böyümədə “Daşınmaz əmlakın 

icbari sığortası” növü (35,5 faiz), “İs-
tehsalatda bədbəxt hadisələr və peşə 
xəstəlikləri nəticəsində peşə əmək 
qabiliyyətinin itirilməsi hallarından icbari 
sığorta” növü (18 faiz), “Həyatın yaşam 
sığortası” növü (33 faiz), “Kasko” növü 
(8 faiz), “Kreditlərin sığortası” növü (36 
dəfə) aktiv rol oynamışdır.

 Maarifləndirmə tədbirləri və 
islahatlar davam etdirilir

2021-ci ilin sığorta hesabatında 
müşahidə olunan rekord böyümə əslində 
gözlənilən idi. Çünki Azərbaycan Res-
publikasının Mərkəzi Bankı, Azərbaycan 
Sığortaçılar Assosiasiyası və İcbari 
Sığorta Bürosu arasında imzalanmış 
“Sığorta savadlılığının artırılması, 
maarifləndirmə, təbliğat və qarşısıalınma 
tədbirlərinin sistemli və ardıcıl həyata 
keçirilməsinə dair qarşılıqlı əməkdaşlıq 
haqqında” Memorandum çərçivəsində 
2021-ci ildən etibarən funksional addım-
ların atılmasına başlanılmışdı. 

Maarifləndirmə, təbliğat və qarşısıa-
lınma tədbirlərinin təşviqinə yönəlmiş bu 
3 illik layihənin 2021-ci ilə təsadüf edən 
ilk mərhələsində əhalinin riskə yanaşma-
sı, vətəndaşlarda risk fərqindəliyinin for-
malaşdırılması başlıca istiqamət olmuş-
dur. Məhz bu layihənin ilk mərhələsinin 
uğurlu nəticəsi idi ki, 2021-ci ildə sığorta 
sektorunun ÜDM-dəki çəkisinin artı-
rılmasına, bununla paralel olaraq bir 
qism sığorta növləri üzrə penetrasiyanın 
yüksəldilməsinə nail olundu.

Adı çəkilən maarifləndirmə 
layihəsinin 2022–2023-cü illərdə də da-
vam etdiriləcəyini nəzərə alsaq, əminliklə 
deyə bilərik ki, yerli sığorta bazarındakı 
böyümə trendi növbəti illərdə də davam 
edəcək, vətəndaşlarda sığorta vərdişləri 
əsaslı şəkildə formalaşacaq və ölkə iqti-
sadiyyatının dayanıqlı inkişafında sığorta 
sektoru bilavasitə və daha aktiv şəkildə 
iştirak etmiş olacaq.

Qeyd etmək lazımdır ki, bu gün 
maarifləndirmə və təbliğat tədbirləri 
ilə yanaşı, sektorda mövcud boşluq-

ların aradan qaldırılması ilə bağlı da 
əsaslı addımlar atılmaqda, islahatlar 
həyata keçirilməkdədir. Azərbaycan 
Respublikasının Mərkəzi Bankının 
nəzarəti, Azərbaycan Sığortaçılar As-
sosiasiyası və sığorta sektorunun digər 
təmsilçilərinin iştirakı ilə birgə həyata 
keçirilən müvafiq islahatlar əsasən 
sektor çərçivəsində təqdim olunan 
xidmətlərin kütləvi elektronlaşdırılması, 
növlər üzrə penetrasiyanın yüksəldilməsi 
və sığorta xidmətlərinə mövcud və 
potensial sığortalıların əlçatanlığının 
təmin olunmasına hesablanmışdır. Bu 
istiqamətdə aidiyyəti dövlət qurumları və 
təşkilatlarla əməkdaşlıqlar təmin olunur, 
birgə layihələrlə sığortanın önəm və 
mahiyyəti mütəmadi şəkildə aktuallaş-
dırılır.

 Yerli sığorta sektorunun 
inkişafında, əsasən, Türkiyə 

təcrübəsinə istinad edilir
Razılaşmalıyıq ki, həyata keçirilən 

hər bir islahat və inkişaf tədbirlərində 
beynəlxalq təcrübənin yer alması dövrün 
başlıca tələbidir. Yerli sığorta icması 
olaraq bizlər də sektorun inkişafın-
da dünya təcrübəsinə əsaslanmaqla 
dayanıqlı böyüməni əsas prinsip olaraq 
müəyyənləşdirmişik. Bu istiqamətdə 
həm ölkəmizin sığorta bazarı prinsipləri 
ilə eynilik təşkil etdiyi üçün, eyni zaman-
da zəngin sığorta tarixinə malik olduğu-
na görə Türkiyə təcrübəsi, tərəfimizdən 
prioritet olaraq müəyyənləşdirilmişdir. 

Qeyd olunan istiqamətdə Azərbaycan 
Sığortaçılar Assosiasiyası Türkiyənin 
sığorta requlyatoru olan Türkiyə Sığorta 
Birliyi ilə qarşılıqlı əməkdaşlıq və təcrübə 
mübadiləsi məqsədi ilə ilk addım olaraq 
Memorandum imzalamışdır. Müva-
fiq Memorandum çərçivəsində artıq 
ikitərəfli münasibətlər formalaşdırılmış, 
qardaş ölkənin sığorta təcrübəsinin 
öyrənilməsinə başlanılmışdır.

Artıq bu əməkdaşlıq yalnız iki qardaş 
ölkənin sığorta bazarlarının yox, eyni 

zamanda türkdilli ölkələrin sığorta sek-
torlarının tərəqqisini də hədəfləməkdədir. 
Belə ki, Azərbaycan Sığortaçılar Asso-
siasiyası ilə Türkiyə Sığorta Birliyinin 
birgə təşəbbüsü və ortaq razılığı ilə 
iki qardaş ölkə ilə yanaşı Qazaxıstan, 
Türkmənistan, Özbəkistan və Qırğızıs-
tanın sığorta birliklərinin də yer alacağı 
“Türk Dünyası Sığorta Birliyi”nin qu-
rulması yönündə razılığa gəlinmişdir. 
Hesab edirik ki, yeni qurulacaq bu birlik, 
xidmətlərin və təcrübələrin inteqrasiya-
sı ilə qardaş türk dövlətlərinin sığorta 
sektorlarının birgə inkişafını təmin 
edəcəkdir.

Azərbaycanın sığorta sektoru-
nun beynəlxalq əməkdaşlıq əlaqələri 
günbəgün inkişaf etməkdədir. Belə ki, 
yerli bazara xarici təcrübənin inteqrasi-
yası məqsədi ilə Azərbaycan Sığorta-

çılar Assosiasiyası ötən il Sığortaçılar 
Assosiasiyalarının Qlobal Federasiyası 
kimi nüfuzlu beynəlxalq təşkilata üzv 
qəbul edildi və bununla da Avropanın 
sığorta qapıları yerli bazar üçün açılmış 
oldu. Bu da Avropa sığorta trendlərinin 
öyrənilməsi və yerli bazara inteqrasiyası 
baxımından yüksək əhəmiyyətə malikdir. 
Paralel olaraq Ümumrusiya Sığortaçılar 
Birliyi ilə qurulmuş əməkdaşlıq, növbəti 
mərhələdə isə sığorta sektoru daha çox 
inkişaf etmiş digər dünya dövlətləri ilə 
qurulacaq münasibətlər yerli bazarın 
dünya təcrübəsinə əsaslanaraq da-
vamlı və dayanıqlı inkişaf edəcəyinə bir 
işarədir.

 Qarabağın sığorta  
potensialı öyrəniləcək

Təbii ki, yerli sığorta bazarımızın 
planları bununla bitmir. Azərbaycanın 
sığorta icması olaraq qarşımızdakı 
ən böyük layihələrdən biri də məhz 
əzəli və əbədi Qarabağımızla bağlıdır. 
Azərbaycan Silahlı Qüvvələrinin Ali Baş 
Komandanı, möhtərəm  Prezidentimiz 
cənab İlham Əliyevin başçılığı və 
müzəffər ordumuzun rəşadəti ilə 
gerçəkləşən 44 günlük Vətən müharibəsi 
nəticəsində əzəli torpaqlarımız düşmən 
işğalından azad edildi. Növbəti 
mərhələdə Qarabağın sığortası da biz 
sığortaçıların ən ali məqsədi və arzu-
sudur. Qarşıdakı aylarda yerli sığorta 
icması olaraq Qarabağın sığorta poten-
sialının öyrənilməsini həyata keçirib bu 
istiqamətdə müvafiq tədbirlərin realizə 
olunmasına başlayacağıq. Əminliklə və 
qürur hissi ilə bildirmək istəyirik ki, sığor-
taçılarımız Qarabağıın işıqlı sabahlarını 
sığortalamağa bütün imkanları ilə tam 
hazırdırlar.

Statistik icmal rəqəmləri onu göstərir 
ki, Azərbaycanın sığorta sektoru yeni 
inkişaf mərhələsinə qədəm qoyub. 
2021-ci il yerli sığorta bazarının sağlam-
laşdırılması, bununla da onun mak-
roiqtisadi şoklara qarşı immunitetinin 
gücləndirilməsi baxımından mühüm 
əhəmiyyətə malik oldu. Fundamental və 
texniki sektorial təhlillər onu proqnoz-
laşdırmağa əsas verir ki, yeni inkişaf 
mərhələsi yerli sığorta bazarına modern 
çağırışlar qazandırmaqla yanaşı, həm 
də bazarda yeni bir uğur paradiqması 
yaradacaqdır. Məqsəd isə dəyişməzdir – 
sabahın uğurlu sığortası bu günün icbari 
reallığıdır.

Elmar MİRSALAYEV,  
Azərbaycan Sığortaçılar 

Assosiasiyasının icraçı direktoru

Azərbaycanın sığortalanmış 
sabahı bu günün icbari reallığıdır

Qlobal dünya düzənində baş verən proseslər – iqlim dəyişiklikləri, 
pandemik vəziyyət, terror dalğaları və s. kimi hadisələr nəticəsində 
mövcud olan bütün varlıqlara dair risklər yenilənən və artan xətlə 
öz aktuallığını qorumaqdadır. Risklərin idarə edilməsi, onların doğru 
dəyərləndirilərək maksimum az zərərlə xilas olmaq yönündə bir çox 
formul və mexanizm mövcuddur. Lakin qloballaşan, modernləşən və 
zamanın sürət qazandığı dünyamızda risklərin idarə edilməsi üçün ən 
unikal və təsdiqlənmiş müdafiə mexanizmi məhz sığorta sistemidir. 
Çünki risk sığortanın başlıca predmeti, sığorta isə cəmiyyətin əsas 
maddi müdafiə sipəridir.

Azərbaycanda COVID-19 infeksiyasına  
25 yoluxma faktı qeydə alınıb

Azərbaycanda yeni növ koronavirus (CO-
VID-19) infeksiyasına son sutkada 25 yoluxma 
faktı qeydə alınıb, 61 nəfər müalicə olunaraq 
sağalıb.

Nazirlər Kabineti yanında Operativ 
Qərargahdan verilən məlumata görə, analiz 
nümunələri müsbət çıxan 2 nəfər vəfat edib.

İndiyədək ölkədə ümumilikdə 792 min 166 
nəfərin koronavirus infeksiyasına yoluxması 

faktı müəyyən edilib, onlardan 782 min 204 nəfər 
müalicə olunaraq sağalıb, 9 mın 703 nəfər vəfat 
edib. Aktiv xəstə sayı 259 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 4 min 755, bu 
günə qədər isə ümumilikdə 6 milyon 731 min 315 
test icra olunub.

“Xalq qəzeti”


